REZIME RADA

Masovna miniranja, kao metoda eksploatacije mineralnih i drugih sirovina nailazi na sve veću primjenu, s ciljem da se poveća količina odminirane mase i smanje troškovi proizvodnje, posebno ako znamo da su eksplozivna sredstava dostigla veoma niske cijene na tržištu. Povećanje odminirane mase zahtjeva upotrebu velikih količina eksplozivnih sredstava, a samim tim dolazi i do povećanja negativnih efekata miniranja.

Ekološki hazardi koji mogu nastati masovnim miniranjima manifestuju u vidu odbacivanja jedinica materijala oslobođenih iz prirodnog stanja, seizmičkih efekata miniranja, povećanja pritiska na čelu zračnog talasa, zvučni udarni talasi, prašine i plinova kao propratne pojave bušenja i miniranja, te negativan uticaj istih na tlo i vazduh, biodiverzitet, objekte i  ljude.

Neželjeni efekti miniranja, po etiologiji i posljedicama vezani su za uslove radne sredine u kojoj se miniranje izvodi, primjenjenu geometriju i tehnologiju miniranja, geološke, geomehaničke i akustične karakteristike stijena koje se miniraju i stijena u zonama temeljenja objekata, prenosa energije eksploziva između objekata i mjesta miniranja, klimatskih prilika, konstrukcije i udaljenosti objekta koji se želi zaštititi, njihovog stanja i drugih faktora na koje se u određenim uslovima može uticati. 

Da bi se dala realna ocjena ukupnog nivoa štetnosti, koje se javljaju kao posljedica eksploatacije masovnim miniranjima potrebno je izvršiti ispravno vrijednovanje kvaliteta prirodne sredine sa aspekta postojećeg stanja, zatim ukupne količine i nivoe tih štetnosti, te na osnovu svih mogućih uticaja definisati stepen mogućih šteta na određene prostorne i druge vrijednosti životne sredine.

Zadatak i cilj ovog magistarskog rada je da se na bazi empirijskih obrazaca, terenskih mjerenja, uz primjenu savremenih metoda analize snimljenih podataka, te kompjuterske obrade podataka, daju prognoze i rješenja štetnih uticaja masovnih miniranja na okoliš, objekte i ljude u neposrednoj blizini PK «Vrtlište.

Kriterije za zaštitu i smanjenje negativnih uticaja od miniranja uvođenjem monitoringa omogučava sistematsko upravljanje okolinskim rizima na ovom kopu, a moguće ga je primjeniti za slične uslove i na drugim površinskim kopovima.

